
Қазақстан Республикасы    
Жоғарғы Соты 
жалпы отырысының

2019  жылғы «11» сәуір 

№ 9 қаулысымен 
БЕКІТІЛГЕН
ҚАЗАҚСТАН РЕСПУБЛИКАСЫНЫҢ 
ЖОҒАРҒЫ СОТЫ ЖАЛПЫ ЖӘНЕ КЕҢЕЙТІЛГЕН 
ЖАЛПЫ ОТЫРЫСТАРЫНЫҢ
РЕГЛАМЕНТІ
(2023 ж.03.07. берілген өзгерістер мен толықтырулармен)
1-тарау. Жалпы ережелер
1-тармақ. «Қазақстан Республикасының сот жүйесі мен судьяларының мәртебесі туралы» Қазақстан Республикасының Конституциялық заңына (бұдан әрі - Конституциялық заң) сәйкес жалпы және кеңейтілген жалпы отырыс Қазақстан Республикасы Жоғарғы Сотының (бұдан әрі - Жоғарғы Сот) органы болып табылады. 
Жоғарғы Соттың жалпы отырысы Қазақстан Республикасының  Жоғарғы Сотының Төрағасы (бұдан әрі - Жоғарғы Сот Төрағасы), сот алқаларының төрағалары мен Жоғарғы Сот судьялары  құрамында әрекет етеді.
Жоғарғы Соттың кеңейтілген жалпы отырысы Жоғарғы Сот Төрағасы, сот алқаларының төрағалары, Жоғарғы Сот судьялары, сондай-ақ облыстық және оған теңестірілген соттардың (бұдан әрі - облыстық сот) кеңейтілген жалпы отырыстары өкілеттік берген жергілікті соттардың судьялары құрамында әрекет етеді. 
ҚР Жоғарғы Сотының жалпы отырысының 2023ж.14.03. № 3 қаулысына сәйкес 2-тармақ өзгертілді
2-тармақ  Жоғарғы Соттың жалпы және кеңейтілген жалпы  отырысының жұмысына төраға, сондай-ақ Қазақстан Республикасы Жоғары Сот Кеңесінің (бұдан әрі – Жоғары Сот Кеңесі) мүшелері қатысуға құқылы. 
Жоғарғы Соттың нормативтік қаулыларын (бұдан әрі - нормативтік қаулылар) қабылдау бойынша жалпы отырысқа қатысу үшін Қазастан Респуликасы Президенті Әкімшілігінің, Конституциялық Соттың, Бас прокуратураның, Әділет министрлігінің, басқа да мемлекттік органдардың өкілдері, Жоғарғы Сот жанындағы  ғылыми-консультативтік кеңестің (бұдан әрі - ҒКК) мүшелері және өзге де тұлғалар  шақырылады. 
ҚР Жоғарғы Соты жалпы отырысының 2022ж.10.02. № 5 қаулысына сәйкес 3-тармақ               13-1-тармақшасымен толықтырылды; ҚР Жоғарғы Сотының жалпы отырысының 2023ж.14.03. № 3 қаулысына сәйкес өзгертілді; ҚР Жоғарғы Сотының жалпы отырысының 2023ж.03.07. № 11 қаулысына сәйкес 13-2-тармақшасымен толықтырылды 
3-тармақ  Жоғарғы Соттың жалпы отырысы:

1) Жоғарғы Сот Төрағасының ұсынуы бойынша тиісті сот алқасының сандық және дербес құрамын белгілейді;

 2) сот практикасын зерделеу және оны қорыту нәтижелері бойынша Қазақстан Республикасы соттарының сот төрелігін іске асыруы кезіндегі заңдылықтың сақталуы мәселелерін қарайды;
3)
нормативтік қаулылар, қаулылар қабылдайды, сот практикасы мәселелері бойынша түсініктемелер береді және заңнаманы жетілдіру жөнінде ұсыныстар енгізеді;
4)
Жоғарғы Соттың сот алқалары төрағаларының, сот әкімшілігі саласындағы уәкілетті мемлекеттік орган (бұдан әрі - уәкілетті орган) басшысының ақпаратын тыңдайды;

5) Қазақстан Республикасы Конституциясының 47-бабының 2-тармағында көзделген жағдайда қорытынды береді;

6) облыстық соттар төрағаларының, сот алқалары төрағаларының, Жоғарғы Соттың сот алқалары төрғалары мен судьяларының бос лауазымдарына кандидатураларды қарайды және тиісті қорытындылар шығарады;

7) Жоғарғы Сот Төрағасының ұсынымы бойынша жалпы отырыстың хатшысын және ҒКК және Жоғарғы Соттың жанындағы халықаралық кеңестің (бұдан әрі – Халықаралық кеңес) құрамын бекітеді;

8) судья мантиясының нысаны мен сипаттамасын бекітеді;

9) ҒКК және Халықаралық кеңес туралы ережені бекітеді;
10) тәртіптік іс жүргізу шеңберінде судьяның әрекеттерін тексеру үшін оған қатысты материалдарды Жоғары Сот Кеңесі жанындағы Сот жюриіне (бұдан әрі – Сот жюриі) беру туралы  мәселені талқылайды және талқылау қорытындысы бойынша тиісті шешім шығарады;

11) соттарда істерді автоматты түрде бөлу қағидасын бекітеді;

12) облыстық соттың жалпы және кеңейтілген жалпы отырыстарының үлгі регламентін бекітеді;

13) Жоғарғы Соттың жалпы және кеңейтілген жалпы отырыстарының регламентін бекітеді;

13-1) Жоғары Сот Кеңесімен алдын ала келіскеннен кейін Судьяның кәсіби қызметіне бағалау жүргізу әдістемесін бекітеді;
13-2)  облыстық сот төрағасының және сот алқасы төрағасының, Жоғарғы Сот судьясының, Жоғарғы Соттың сот алқасы төрағасының лауазымдарына кадр резервіне алу үшін кандидатураларды қарайды;
14) заңда көзделген басқа да өкілеттіктерді жүзеге асырады.
ҚР Жоғарғы Соты жалпы отырысының 2022ж.10.02. № 5 қаулысына сәйкес 4-тармақ жаңа редакцияда; ҚР Жоғарғы Сотының жалпы отырысының 2023ж.14.03. № 3 қаулысына сәйкес өзгертілді 
4-тармақ. Жоғарғы Соттың кеңейтілген жалпы отырысы:

1) сот жүйесі бюджетінің шығыстардың деңгейлері мен бағыттары бойынша бөлінуін бекітеді;
1-1) судьялардың еңбегіне ақы төлеу шарттарын бекітеді;

2) мыналарға:

Жоғары Сот Кеңесінің;

Жоғары Сот Кеңесі жанындағы Сот жюриінің және Кадр резерві жөніндегі комиссияның (бұдан әрі - Кадр резерві жөніндегі комиссия);

Жоғарғы Сот жанындағы Сот төрелігінің сапасы жөніндегі комиссияның (бұдан әрі - Сот төрелігінің сапасы жөніндегі комиссия) құрамына кандидаттарды ұсынады.
5-тармақ. Жалпы және кеңейтілген жалпы отырысты Жоғарғы Сот төрағасы шақырады.
Жалпы отырыс қажеттілігіне қарай, бірақ кемінде жылына екі рет шақырылады. Кеңейтілген жалпы отырыс қажеттілігіне қарай шақырылады.
6-тармақ. Жалпы және кеңейтілген жалпы отырыс Жоғарғы Сот судьяларының жалпы санынан кемінде үштен екісі болған кезде заңды.
Нормативтік қаулылар жалпы отырыста Жоғарғы Сот судьяларының жалпы санынан кемінде төрттен үші болған кезде қабылданады.

7-тармақ. Жалпы және кеңейтілген жалпы отырыс Жоғарғы Сот Төрағасының төрағалық етуімен күн тәртібіне және жұмыс регламентіне сәйкес өткізіледі.
Жалпы отырыстың хатшысы Жоғарғы Сот Төрағасымен келісім бойынша жалпы және кеңейтілген жалпы отырыстың күн тәртібін жасайды. Қаралуға жататын мәселелер, өткізілетін күні мен орны көрсетілген күн тәртібіне Жоғарғы Сот Төрағасы және жалпы отырыстың хатшысы қол қояды.
8-тармақ. Жоғарғы Сот Төрағасы жалпы және кеңейтілген жалпы отырыс барысында:

1) отырысты басқарады, күн тәртібіне және жұмыс регламентіне сәйкес сөйлеу үшін сөз береді;
2) қаралатын мәселелерді дауысқа салады және нәтижелерін жариялайды;

3) осы Регламенттің нормаларының сақталуын қамтамасыз етеді, олар бұзылған жағдайда ескерту жасауға, қайта бұзған кезде отырысқа қатысушыны сөз сөйлеуден айыруға құқылы, сондай-ақ отырыстың жұмысына кедергі келтіретін шақырылған адамдарды, оларға ескерткеннен кейін отырыс залынан шығара алады.

9-тармақ. Жалпы отырыстың хатшысы Жоғарғы Сот судьясының өкілеттіктерін атқарумен қатар:

1) жалпы және кеңейтілген жалпы отырыстарды дайындауға жалпы басшылық етуді жүзеге асырады;
2) жалпы және кеңейтілген жалпы отырыстардың қызметін қамтамасыз ететін уәкілетті органның құрылымдық бөлімшесінің ұйымдық-құқықтық жұмысына басшылық етеді;

3) осы Регламентте көзделген өзге де функцияларды орындайды.

Жалпы отырыстың хатшысы уақытша болмаған кезде Жоғарғы Сот Төрағасы оның міндеттерін Жоғарғы Сот судьяларының біріне жүктейді.

10-тармақ. Жалпы және кеңейтілген жалпы отырыстарда дауыс беру мына тәсілдердің бірі арқылы жүзеге асырылады: бюллетеньдерді пайдалану арқылы – жасырын, электронды тіркеу жүйесін  пайдалану арқылы және қол көтеріп, дауыстарды есептеу арқылы – ашық.

Кеңейтілген жалпы отырыстың құрамына жіберілген судьялар Жоғарғы Сот судьяларымен бірдей дауыс беруге қатысады.

Жоғарғы Соттың судьяларының және кеңейтілген жалпы отырыстың құрамына жіберілген жергілікті соттар судьяларының дауыс беруден қалыс қалуға құқығы жоқ. Қаралып отырған мәселе бойынша дауыстар тең түскен кезде төрағалық етушінің  дауысы шешуші болып есептеледі.

11-тармақ. Жалпы және кеңейтілген жалпы отырыстарда қаралып отырған мәселелер бойынша дауыс беру ашық не жасырын өткізіледі.

Жалпы және кеңейтілген жалпы отырыстың шешімдері ашық дауыс беру арқылы қабылданады. 

Жалпы және кеңейтілген жалпы отырыстарда дауыс беру, егер осындай шешім осы регламентте белгіленген тәртіппен қабылданған жағдайда ғана жасырын өткізіледі. 

Дауыс беру тәсілі туралы шешім күн тәртібі жарияланғаннан кейін қабылданады. 

Жалпы және кеңейтілген жалпы отырыстың рәсімдік мәселелер бойынша шешімдері ашық дауыс беру арқылы қабылданады.
12-тармақ. Нормативтік қаулылар жалпы отырыста Жоғарғы Соттың қатысып отырған судьяларының  санынан кемінде үштен екісінің дауысымен қабылданады.

Жалпы отырыстың қаулылары мен қорытындылары Жоғарғы Сот  судьяларының жалпы санынан көпшілік дауыспен қабылданады.  

Кеңейтілген жалпы отырыстың қаулылары кеңейтілген жалпы отырыс құрамының жалпы санынан көпшілік дауыспен қабылданады.
ҚР Жоғарғы Соты жалпы отырысының 2020ж.05.05. № 7 қаулысына сәйкес 12-1 тармақ толықтырылды, ҚР Жоғарғы Соты жалпы отырысының 2020ж.06.10. № 19 қаулысына сәйкес жаңа редакцияда ҚР Жоғарғы Сотының жалпы отырысының 2022ж.10.02. № 5 қаулысына сәйкес өзгертілді 
12-1-тармақ. Ерекше жағдайларда Жоғарғы Сот Төрағасының бастамасы бойынша жалпы және кеңейтілген жалпы отырыстарды өткізу электрондық немесе аралас форматта жүзеге асырылады, ал судьялардың қатысуы техникалық байланыс құралдарын пайдалана отырып қамтамасыз етіледі.

Жалпы және кеңейтілген жалпы отырыстарды электрондық форматта өткізу туралы шешім күн тәртібі бекітілгенге дейін қабылданады.

Егер жалпы және кеңейтілген жалпы отырыстарды электрондық форматта өткізу туралы шешім қабылданбаған жағдайда, мұндай жалпы және кеңейтілген жалпы отырыстар өткізілмеді деп жарияланады.

Электрондық форматта жүзеге асырылатын жалпы және кеңейтілген жалпы отырыстардың шешімдері ашық дауыс беру арқылы қабылданады.

Жалпы және кеңейтілген жалпы отырыстар барысында техникалық байланыс құралдары мен ақпараттық сервистерді қолдану тәртібін Конституциялық заңның, осы Регламенттің және Қазақстан Республикасы заңнамасының талаптарын ескере отырып уәкілетті орган анықтайды.
13-тармақ. Жалпы  және кеңейтілген жалпы отырыстың қаулыларына, сондай-ақ жалпы отырыстың қорытындысына Жоғарғы Сот Төрағасы, жалпы отырыстың хатшысы қол қояды және, егер онда өзге мерзімдер көрсетілмесе, қабылданған күнінен бастап күшіне енеді.
Нормативтік қаулыларға Жоғарғы Сот Төрағасы, жалпы отырыстың хатшысы қол қояды және, егер онда өзге мерзімдер көрсетілмесе, олар алғаш ресми жарияланған күнінен бастап қолданысқа енгізіледі.
14-тармақ. Жалпы және кеңейтілген жалпы отырыстың қаулылары Жоғарғы Соттың интернет-ресурсында жарияланады.
Нормативтік қаулыларды ресми жариялау «Құқықтық актілер туралы» Қазақстан Республикасы Заңының (бұдан әрі – Құқықтық актілер туралы заң) 38-бабына және осы Регламенттің 29-тармағына сәйкес жүзеге асырылады. Нормативтік қаулыларды Жоғарғы Соттың интернет-ресурсына орналастыру олар алғаш ресми жарияланғаннан кейін жүзеге асырылады.

15-тармақ.  Жалпы және кеңейтілген жалпы отырысты өткізу кезінде ілеспе аударма, аудио-бейне жазба және хаттама жүргізіледі.

Хаттаманы жалпы және кеңейтілген жалпы отырыстың қызметін қамтамасыз ететін уәкілетті органның құрылымдық бөлімшесі қызметкерлерінің ішінен айқындалған техникалық хатшы жүргізеді.
Жалпы және кеңейтілген жалпы отырыстың хаттамасына Жоғарғы Сот Төрағасы және жалпы отырыстың хатшысы қол қояды.

16-тармақ. Жалпы және кеңейтілген жалпы отырыстар қызметі бұқаралық ақпарат құралдарында жариялануы, қажет болған жағдайда телекоммуникациялық желілерде он-лайн режимде көрсетілуі. мүмкін

 «Бұқаралық ақпарат құралдары туралы» Қазақстан Республикасы Заңының және осы Регламенттің нормалары сақтала отырып, бұқаралық ақпарат құралдары өкілдерінің қатысуы қамтамасыз етіледі.. 

17-тармақ. Жалпы және кеңейтілген жалпы отырыстың қызметін ұйымдық, ақпараттық-талдамалық және өзге де қамтамасыз ету, оның ішінде ілеспе аударма, отырыс залын техникалық қамтамасыз ету, қаулылардың жобаларын дайындау уәкілетті органның тиісті құрылымдық бөлімшесіне жүктеледі.
18-тармақ. Қазақ және орыс тілдеріне, қағаз және электрондық жеткізгіштерде дайындалған жалпы және кеңейтілген жалпы отырыс қаулыларының жобалары, сондай-ақ жалпы отырыс қорытындылары  отырысқа дейін кемінде күнтізбелік жеті күн бұрын жалпы отырыстың хатшысына беріледі.
2-тарау. Нормативтік қаулыларды қабылдау жөніндегі 
жалпы отырысты дайындау және өткізу тәртібі

19-тармақ. Нормативтік қаулыларды қабылдау Жоғарғы Сот Төрағасы бекітетін  Жоғарғы Соттың жалпы отырысының тиісті жылға арналған жұмыс жоспарына сәйкес жүзеге асырылады. Жоспарды орындау барысында оған өзгерістер мен толықтырулар енгізілуі мүмкін.
Жоғарғы Соттың жалпы отырысының жұмыс жоспарына нормативтік қаулыларды қабылдау бойынша ұсыныстарды Жоғарғы Сот Төрағасы, сот алқаларының төрағалары мен судьялары, облыстық соттардың төрағалары енгізе алады.

20-тармақ. Жоғарғы Соттың сот алқасының төрағасы сот практикасын зерделеу және қорыту жөніндегі жұмысты ұйымдастырады, сондай-ақ Жоғарғы Соттың жалпы отырысында оларды қарау үшін судьялардың тиісті құжаттарды дайындауын қамтамасыз етеді. Осы мақсатта сот практикасын зерделеу және қорыту тиісті сот алқасының ағымдағы жұмыс жоспарына және Жоғарғы Соттың жұмыс жоспарына енгізіледі.

21-тармақ. Жоғарғы Соттың жалпы отырысының жұмыс жоспарына сәйкес баяндамашы судья уәкілетті органның тиісті құрылымдық бөлімшесімен бірлесе отырып, жалпы отырыс өткенге дейін алты айдан кешіктірмей сот практикасын қорытады және ол өткенге дейін төрт айдан кешіктірмей нормативтік қаулының қазақ және орыс тілдеріндегі жобасын дайындайды.

Нормативтік қаулының мәтіні әдеби тіл, заң терминологиясының нормалары және Құқықтық актілер туралы заңда белгіленген нормативтік құқықтық акт мәтінің жазылу мазмұны мен стиліне қойылатын өзге де талаптар сақтала отырып жазылады.

Нормативтік қаулы, әдетте, 25-30 тармақтан аспайды, оның мәтіні «Times New Roman» қарпімен, қаріп мөлшері №14, жоларалық интервал біржолмен, машинкамен басылған 10-15 парақ көлемінде жазылады.
22-тармақ. Нормативтік қаулының жобасы ол бойынша ұсыныстар мен ескертулер дайындау үшін Жоғарғы Сот судьяларына жіберіледі және  тиісті сот алқасында жалпы отырыс хатшысының қатысуымен он бес жұмыс күні ішінде талқыланады. 
Қылмыстық, азаматтық және әкімшілік сот ісін жүргізу бойынша сот практикасының жалпы мәселелері жөніндегі нормативтік қаулылардың жобалары Жоғарғы Соттың барлық сот алқаларында талқыланады, оған ұсыныстар мен ескертулер баяндамашы судьяға (баяндамашы судьяларға) беріледі.
Сот алқасының төрағасы жалпы отырыстың хатшысымен бірлесіп, Жоғарғы Соттың және жергілікті соттардың судьяларының ішінен жоба бойынша тең баяндамашыны айқындайды.
ҚР Жоғарғы Сотының жалпы отырысының 2023ж.14.03. № 3 қаулысына сәйкес 23 -тармақ өзгертілді 
23-тармақ. Сот алқасының төрағасы (сот алқаларының төрағалары) және баяндамашы судья қол қойған, нормативтік қаулының пысықталған жобасы  қазақ және орыс тілдерінде, қағаз және электрондық нұсқада сот алқасында талқыланғаннан кейін  үш жұмыс күні ішінде  жалпы отырыс хатшысына тапсырылады.

Жалпы отырыстың хатшысы оны Жоғарғы Соттың судьяларына, Президент Әкімшілігіне, Конституциялық Сотқа, Бас прокуратураға, Әділет министрлігіне, Республикалық адвокаттар алқасына, облыстық соттарға, ҒКК мүшелеріне, басқа да мүдделі мемлекеттік органдарға, ұйымдар мен тұлғаларға танысу, ескертулер мен ұсыныстар енгізу үшін жалпы отырысқа дейін кемінде үш ай бұрын жібереді. Жоба Жоғарғы Соттың интернет-ресурсына орналастырылады.
ҚР Жоғарғы Сотының жалпы отырысының 2022ж.10.02. № 5 қаулысына сәйкес 24 -тармақ өзгертілді 
24-тармақ. Нормативтік қаулының жобасы бойынша ұсыныстар мен ескертулерді баяндамашы судья уәкілетті органның тиісті құрылымдық бөлімшесімен бірлесе отырып, қорытады. 
Сот алқасының төрағасы жалпы отырыста мәселе қаралғанға дейін кемінде күнтізбелік елу күн бұрын  ҒКК отырысы өткізілетін күнді белгілейді.  
Жалпы отырыстың хатшысы ҒКК мүшелеріне, мүдделі мемлекеттік органдарға, өзге де ұйымдар мен тұлғаларға нормативтік қаулының жобасын жолдай отырып, отырыстың өткізілетін күні мен уақыты,  қаралатын мәселелердің тізбесі туралы хабарлайды. 
ҒКК отырысы жалпы отырыс хатшысының, баяндамашы судьяның, судьялардың, ҒКК мүшелерінің, мүдделі мемлекеттік органдар, өзге де ұйымдар өкілдерінің және тұлғалардың қатысуымен сот аалқасы төрағасының басшылық етуімен өткізіледі.
ҒКК отырысында қарау корытындылары бойынша баяндамашы судья нормативтік қаулының пысықталған жобасын сот алқасының талқылауына енгізіледі.

Сот алқасының төрағасы және баяндамашы судья қол қойған нормативтік қаулының жобасы қазақ және орыс тілдерінде жалпы отырыста қаралғанға дейін кемінде күнтізбелік отыз күн бұрын жалпы отырыс хатшысына жолданады.

Жалпы отырыс хатшысы нормативтік қаулының жобасын Жоғарғы Соттың Төрағасына ұсынады және  жалпы отырысқа оның дайындығы туралы баяндайды.

ҚР Жоғарғы Сотының жалпы отырысының 2022ж.10.02. № 5 қаулысына сәйкес 25 -тармақ өзгертілді 
25-тармақ. Құқықтық нормалардың қолданылу мазмұны мен ерекшеліктерін түсіндірместен ресми сипаттағы (нормативтік құқықтық актілердің жекелеген нормаларын алып тастау, құрылымдық элементтерінің деректемелері, нөмірленуі және басқалар) өзгерістер мен толықтырулар енгізу туралы нормативтік қаулы оңайлатылған тәртіппен қабылданады. Бұл жағдайда алдын ала рәсімдер, оның ішінде нормативтік қаулы жобасын мүдделі мемлекеттік органдарға, өзге де ұйымдар мен тұлғаларға тарату, сондай-ақ оны ҒКК  отырысында қарау талап етілмейді.  

Қазақ және орыс тілдеріндегі нормативтік қаулы жобасы сот алқасында талқыланғаннан кейін тиісті сот алқасы төрағасының және баяндамашы судьяның қолымен жалпы отырыста қарау үшін жалпы отырыс хатшысына жолданады. 
Оңайлатылған тәртіппен қабылданатын нормативтік қаулы жобасы Жоғарғы Соттың интернет-ресурсына орналастырылады.
26-тармақ. Нормативтік қаулының жобасы жалпы отырыста қаралған кезде баяндамашы судья, тең баяндамашы судьялар, ҒКК мүшелері, сондай-ақ мүдделі мемлекеттік органдардың, өзге де ұйымдар мен тұлғалардың өкілдері тыңдалады.

27-тармақ. Айтылған ескертулер мен ұсыныстарды ескере отырып, нормативтік қаулының жобасын пысықтау қажет болған кезде сот алқасы төрағасының, жалпы отырыс хатшысының, баяндамашы судьяның, Жоғарғы Сот, жергілікті соттар судьяларының, ҒКК мүшелерінің, мемлекеттік органдар өкілдерінің, өзге де ұйымдар мен тұлғалардың қатысуымен редакциялық комиссия құрылады.
Редакциялық комиссияның отырысында қаралғаннан кейін тиісті сот алқасының төрағасы мен баяндамашы судья қол қойған нормативтік қаулының қазақ және орыс тілдеріндегі жобасы жалпы отырыстың хатшысына жолданады.
28-тармақ. Жалпы отырыстың хатшысы нормативтік қаулының пысықталған жобасы қаралатын күнді Жоғарғы Сот Төрағасымен келіседі.
Сот алқасының төрағасы жалпы отырыста нормативтік қаулының жобасы жөнінде айтылған ұсыныстар мен ескертулер бойынша атқарылған жұмыс туралы баяндайды және нормативтік қаулының түпкілікті нұсқасын қабылдауға ұсынады.

Редакциялық комиссияның жұмысынан кейін қабылданған нормативтік қаулы оны жалпы отырыс негіз ретінде қабылдаған күнмен, яғни оны бастапқы қараған күнмен белгіленеді.
29-тармақ. Нормативтік қаулының қол қойылған мәтінін жалпы отырыстың хатшысы ресми жариялау үшін Қазақстан Республикасы нормативтік құқытық актілерінің эталондық бақылау банкіне электрондық түрде, сондай-ақ Құқықтық актілер туралы заңмен айқындалатын мерзімді баспасөз басылымдарына  он жұмыс күні ішінде  жібереді. 

Нормативтік қаулылардың уақтылы ресми жариялануын және жарияланған мәтіндердің қабылданған мәтіндермен сәйкес келуін бақылау жалпы отырыстың хатшысына жүктеледі. 

30-тармақ. Жалпы отырыс нормативтік қаулыны қабылдаған кезде заңнаманы жетілдіру жөнінде ұсыныс енгізуге құқылы, ол жалпы отырыстың қаулысымен ресімделеді және заң шығарушылық бастама құқығы бар мемлекеттік органдарға және (немесе) тұлғаларға жолданады.
3-тарау. Жалпы отырысты өзге де мәселелер бойынша өткізу тәртібі
 
ҚР Жоғарғы Сотының жалпы отырысының 2022ж.10.02. № 5 қаулысына сәйкес 31 -тармақ өзгертілді 
31-тармақ. Жоғарғы Соттың сот алқаларының сандық және дербес құрамын Жоғарғы Сот Төрағасының ұсынымы бойынша жалпы отырыс бекітеді.

Жоғарғы Сот судьяларын бір сот алқасынан басқа сот алқасына ауыстыру, сондай-ақ жаңадан сайланған судьяларды сот алқаларының құрамына бекіту Жоғарғы Сот Төрағасының ұсынымы бойынша жалпы отырыстың қаулысы негізінде жүзеге асырылады.
32-тармақ. Жалпы отырыс Жоғарғы Соттың сот алқалары төрағаларының, уәкілетті орган басшысының қызмет нәтижелері туралы ақпаратын тыңдайды.

33-тармақ. Жалпы отырыс облыстық соттар төрағалары мен сот алқалары төрағаларының, Жоғарғы Соттың сот алқаларының төрағалары мен судьяларының бос лауазымдарына кандидатураларды қарайды.
Облыстық соттардың төрағалары мен Жоғарғы Соттың сот алқалары төрағаларының лауазымдарына кандидатураларды Жоғарғы Сот Төрағасы баламалы негізде ұсынады.

Ұсынылған кандидатуралар бойынша талқылау мен дауыс беру әр кандидатура бойынша жүзеге асырылады. Жалпы отырыс лауазымға ұсыну туралы немесе ұсынудан бас тарту туралы қаулы қабылдайды, сондай-ақ әрбір кандидатура жөніндегі қорытындыны бекітеді. Жоғарғы Сот Төрағасы мен жалпы отырыс хатшысы қол қойған қаулы мен қорытынды Жоғары Сот Кеңесіне жіберіледі.

ҚР Жоғарғы Сотының жалпы отырысының 2023ж.03.07. № 11 қаулысына сәйкес                        31-1-тармақпен толықтырылды
33-1-тармақ. Жалпы отырыс облыстық сот төрағасының және сот алқасы төрағасының, Жоғарғы Сот судьясының, Жоғарғы Соттың сот алқасы төрағасының лауазымдарына кадр резервіне алу үшін кандидатураларды қарайды.

Ұсынылған кандидатуралар бойынша талқылау мен дауыс беру әр кандидатура бойынша жүзеге асырылады. Жалпы отырыс кадр резервіне алу үшін ұсыну туралы немесе ұсынудан бас тарту туралы қаулы қабылдайды, сондай-ақ әрбір кандидатура жөніндегі қорытындыны бекітеді. Жоғарғы Сот Төрағасы мен жалпы отырыс хатшысы қол қойған қаулылар мен қорытындылар Жоғары Сот Кеңесіне жіберіледі.
ҚР Жоғарғы Сотының жалпы отырысының 2022ж.10.02. № 5 қаулысына сәйкес                          34 -тармақ өзгертілді 
34-тармақ. Жалпы отырыс Жоғарғы  Сот Төрағасының ұсынуы бойынша жалпы отырыстың хатшысын, ҒКК мен Халықаралық кеңестің құрамдарын бекітеді.
Халықаралық кеңес туралы ережеге сәйкес оның мүшелері үш жыл мерзімге сайланады.

ҚР Жоғарғы Сотының жалпы отырысының 2022ж.10.02. № 5 қаулысына сәйкес                 35 -тармақ өзгертілді 
35-тармақ. Жалпы отырыс судья мантиясының нысаны мен сипаттамасын, ҒКК және Халықаралық кеңес туралы ережені, Істерді соттарда автоматты түрде бөлу қағидасын, Облыстық соттың жалпы және кеңейтілген жалпы отырыстарының үлгі регламентін, Жоғарғы Соттың жалпы және кеңейтілген жалпы отырыстарының регламентін, Жоғары Сот Кеңесімен алдын ала келіскеннен кейін  Судьяның кәсіби қызметіне бағалау жүргізу әдістемесін бекітеді.

36-тармақ. Жалпы отырыс тәртіптік іс жүргізу шеңберінде судьяның әрекетін тексеру үшін оған қатысты материалдарды Сот жюриіне беру туралы мәселені талқылайды және талқылау қорытындысы бойынша тиісті шешім шығарады.
4-тарау. Кеңейтілген жалпы отырысты өткізу тәртібі
37-тармақ. Жоғарғы Соттың кеңейтілген жалпы отырысы судьялардың ішінен кандидаттарды сайлады және оларды Қазақстан Республикасы Президентінің Жоғары Сот Кеңесінің мүшелігіне тағайындауына ұсынады.
Жоғары Сот Кеңесінің құрамына судьялардың кандидатуралары  Жоғары Сот Кеңесінде аудандық және оған теңестірілген соттардың (бұдан әрі -  аудандық сот), облыстық соттардың, сондай-ақ Жоғарғы Сот судьяларының бірдей өкілдік етуі негізінде облыстық соттардың кеңейтілген жалпы отырыстарында ұсынылған судьялардың және Жоғарғы Сот судьяларының ішінен кеңейтілген жалпы отырыста сайланады.

Дауыс беруді өткізу үшін аудандық, облыстық және Жоғарғы Сот судьяларының кандидатуралары бойынша жеке тізімдер жасалады. 

Дауыс беруге арналған тізімдерге облыстық соттардың кеңейтілген жалпы отырыстары ұсынған жергілікті соттардың барлық судьялары, сонымен қатар Жоғарғы Сот Төрағасының ұсынуы бойынша  Жоғарғы Сот судьялары қосылады. 

Көрсетілген адамдардың кандидат етіп ұсынуға келісім беруі міндетті.
Дауыс беру әрбір кандидатура бойынша жүзеге асырылады. Кеңейтілген жалпы отырыс құрамының ең көп даусын жинаған кандидаттар  ұсынылғандар деп есептеледі. 
Егер Жоғарғы Соттың кеңейтілген жалпы отырысы ұсынған кандидатураны Қазақстан Республикасының Президенті Жоғары Сот Кеңесінің  мүшесі болып тағайындамаған жағдайда, тиісті тізімде дауыс саны бойынша ең көп дауыс жинаған адамнан кейінгі судьяның кандидатурасы  есептеледі. 
38-тармақ. Кеңейтілген жалпы отырыс Сот жюриі құрамына Жоғары Сот Кеңесі үш жыл мерзімге бекітуі үшін кандидаттарды ұсынады.
 Сот жюриі барлық деңгейдегі судьялардың өкілдігін қамтамасыз ететін алты судьядан тұрады. Сот жюриінің құрамына Жоғарғы Сот Төрағасы және сот алқаларының төрағалары, облыстық соттардың төрағалары мен сот алқаларының төрағалары, Судья әдебі жөніндегі комиссияның, Сот төрелігінің сапасы жөніндегі комиссияның, Кадр резерві жөніндегі комиссияның мүшелері – судьялар сайлана алмайды.

Сот жюриінің құрамына ұсынылатын адамдардың кәсіби біліктілігі жоғары, беделі мінсіз, табанды болуы, судьялар қауымында беделді  болуы және судьялық жұмыс өтілі кемінде он жыл болуы тиіс. 
Сот жюриінің құрамына судьялардың кандидатуралары Сот жюриінде аудандық және облыстық соттардың, сондай-ақ Жоғарғы Сот судьяларының өкілдік етуі негізінде облыстық соттардың кеңейтілген жалпы отырыстары ұсынған судьялардың және Жоғары Сот судьяларының ішінен кеңейтілген жалпы отырыста сайланады және ұсынылады.
Дауыс беруді өткізу үшін аудандық, облыстық және Жоғарғы Сот судьяларының кандидатуралары бойынша жеке тізімдер жасалады.
Дауыс беруге арналған тізімге облыстық соттардың кеңейтілген жалпы отырыстары ұсынған жергілікті соттардың барлық судьялары, сондай-ақ Жоғары Сот Төрағасының ұсынымы бойынша Жоғарғы Сот судьялары енгізіледі.

Көрсетілген адамдардың кандидат етіп ұсынуға келісім беруі міндетті.

Дауыс беру әрбір кандидатура бойынша ашық немесе жасырын дауыс беру  арқылы жүзеге асырылады. 
Кеңейтілген жалпы отырыс құрамының ең көп дауысын жинаған кандидаттар Сот жюриі құрамына және қосалқы мүшелікке ұсынылғандар болып есептеледі. 

Егер Жоғары Сот кеңесінің уәжді шешімімен Жоғарғы Соттың кеңейтілген жалпы отырысында Сот жюриінің құрамына немесе қосалқы мүшелігіне ұсынылған кандидатура қабылданбаса, тиісті тізімнен дауыс саны бойынша ең көп дауыс жинаған адамнан кейінгі судьяның кандидатурасы  ұсынылған  болып есептеледі.
39-тармақ. Жоғарғы Соттың кеңейтілген жалпы отырысы  Жоғары Сот Кеңесі екі жыл мерзімге бекітуі үшін Кадр резерві жөніндегі комиссияның құрамына үш судьяны сайлайды және ұсынады.  
Дауыс беруге арналған тізімге облыстық соттардың кеңейтілген жалпы отырыстары ұсынған жергілікті соттардың барлық судьялары, сондай-ақ Жоғары Сот Төрағасының ұсыныуы бойынша Жоғарғы Сот судьялары енгізіледі.

Көрсетілген адамдардың кандидат етіп ұсынуға келісім беруі міндетті.
Дауыс беру әрбір кандидатура бойынша жүзеге асырылады. Кеңейтілген жалпы отырыс құрамының ең көп даусын жинаған кандидаттар ұсынылды деп есептеледі. 

ҚР Жоғарғы Сотының жалпы отырысының 2022ж.10.02. № 5 қаулысына сәйкес                                40 -тармақ өзгертілді 
40-тармақ. Жоғарғы Соттың кеңейтілген жалпы отырысы Сот төрелігінің сапасы жөніндегі комиссияның құрамына облыстық соттардың үш судьясын, Жоғарғы Соттың үш судьясын және отставкадағы бір судьяны екі жыл мерзімге сайлайды.
Сот төрелігінің сапасы жөніндегі комиссияның құрамына Жоғарғы Сот Төрағасы және сот алқаларының төрағалары, облыстық соттардың төрағалары мен сот алқаларының төрағалары,  Жоғары Сот Кеңесінің,  Судья әдебі жөніндегі комиссияның және Сот жюриінің мүшелері – судьялар сайлана алмайды. Сот төрелігінің сапасы жөніндегі комиссия мүшелерінің біліктілігі жоғары, беделі мінсіз және судьялар арасында құрметті беделі болуы тиіс. 
Сот төрелгі сапасы жөніндегі комиссия құрамына негізгі мүшелерден басқа Комиссияның уақытша жоқ негізгі мүшесінің міндеттерін орындау үшін тиісті сот сатысынан Комиссияның қосалқы бір мүшесі сайланады. 

Дауыс беруді өткізу үшін облыстық, Жоғарғы соттардың судьяларының және отставкадағы судьялардың кандидатуралары бойынша жеке тізімдер қалыптастырылады.
Сот төрелігінің сапасы жөніндегі комиссияның құрамына және қосалқы мүшелігіне судьялардың кандидатуралары  облыстық соттардың   кеңейтілген жалпы отырыстары ұсынған кандидаттардың, сондай-ақ Жоғары Сот судьялары мен отставкадағы судьялардың ішінен кеңейтілген жалпы отырыста сайланады.

Дауыс беруге арналған тізімге облыстық соттардың кеңейтілген жалпы отырыстары ұсынған облыстық соттардың барлық судьялары, сондай-ақ Жоғары Сот Төрағасының ұсыныуы бойынша балама негізде ұсынылатын Жоғарғы Сот судьялары мен отставкадағы судьялар енгізіледі.
Көрсетілген адамдардың кандидат етіп ұсынуға келісім беруі міндетті.
Дауыс беру әрбір кандидатура бойынша ашық немесе жасырын дауыс беру арқылы  жүзеге асырылады. 
Кеңейтілген жалпы отырыс құрамының ең көп даусын жинаған кандидаттар Сот төрелігінің сапасы жөніндегі комиссияның құрамына  және қосалқы мүшесіне ұсынылғандар (сайланғандар) деп есептеледі. 

ҚР Жоғарғы Соты жалпы отырысының 2022ж.10.02. № 5 қаулысына сәйкес 40-1 тармақпен толықтырылды

40-1-тармақ. Уәкілетті орган кеңейтілген жалпы отырыс өткізілгенге дейін кемінде екі ай бұрын сот жүйесінің бюджетін үш жылдық кезеңге арналған шығыстардың деңгейлері мен бағыттары бойынша бөлу жобасын әзірлейді.

 Сот жүйесінің бюджетін үш жылдық кезеңге арналған шығыстардың деңгейлері мен бағыттары бойынша бөлу жобасы ұсыныстар енгізу үшін Жоғарғы Соттың және жергілікті соттардың судьяларына жіберіледі.

Ұсыныстар болған кезде уәкілетті органға жіберіледі.

Келіп түскен ұсыныстарды уәкілетті орган жинақтайды.

Уәкілетті органның басшысы кеңейтілген жалпы отырыс өткізілетін күнге дейін кемінде күнтізбелік жиырма күн бұрын Жоғарғы Соттың Төрағасына сот жүйесінің бюджетін үш жылдық кезеңге арналған шығыстардың деңгейлері мен бағыттары бойынша бөлу жобасын ұсынады және ол туралы кеңейтілген жалпы отырыста баяндайды.
ҚР Жоғарғы Соты жалпы отырысының 2023ж.14.03. № 3 қаулысына сәйкес 40-2 тармақпен толықтырылды

40-2. Уәкілетті орган кеңейтілген жалпы отырыс өткізілгенге дейін кемінде отыз күн бұрын судьялардың еңбегіне ақы төлеу шарттарын бекіту туралы қаулы жобасын әзірлейді.

Судьялардың еңбегіне ақы төлеу шарттарын бекіту туралы қаулы жобасы Жоғарғы Соттың және жергілікті соттардың судьяларына ұсыныстар енгізу үшін жіберіледі.

Ұсыныстар болған кезде уәкілетті органға жіберіледі.

Келіп түскен ұсыныстарды уәкілетті орган жинақтайды.

Уәкілетті органның басшысы кеңейтілген жалпы отырыс өткізілетін күнге дейін кемінде жиырма күн бұрын Жоғарғы Соттың Төрағасына судьялардың еңбегіне ақы төлеу шарттарын бекіту туралы қаулы жобасын ұсынады және ол туралы кеңейтілген жалпы отырыста баяндайды.

5-тарау. Қорытынды ережелер

41-тармақ. Регламент қабылданған күнінен бастап күшіне енеді.

42-тармақ. Осы Регламентке өзгерістер мен толыктырулар Жоғарғы Соттың жалпы отырысының қаулысымен енгізіледі.

43-тармақ. Осы Регламенттің ережелерін түсіндіруді жалпы отырыс жүзеге асырады.

